 RELACION
PËR
PROJEKTLIGJIN
 “PËR DISA SHTESA DHE NDRYSHIME NË LIGJIN NR. 65/2014 “PËR AGJENCINË E INTELIGJENCËS DHE SIGURISË SË MBROJTJES”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ligji 65/2014 “Për Agjencinë e Inteligjencës dhe Sigurisë së Mbrojtjes” është miratuar në vitin 2014 dhe krahas ndryshimit të emërtimit të institucionit (nga Agjencia e Inteligjencës së Mbrojtjes në Agjencia e Inteligjencës dhe Sigurisë së Mbrojtjes), solli disa ndryshime në misionin, detyrat, kriteret e emërimit të drejtuesve të lartë të Agjencisë së Inteligjencës dhe Sigurisë së Mbrojtjes. 
Gjatë këtyre viteve funksionimi i këtij ligji ka hasur në problematika në lidhje me zbatimin e disa atributeve që duhet t’i siguronte ky akt ligjor Agjencisë së Inteligjencës dhe Sigurisë së Mbrojtjes në realizimin e misionit të saj. Ndryshimi i këtij ligji vjen si pasojë edhe e ndryshimeve në sistemin e drejtësisë dhe në institucionet e tjera, siç janë: prokuroria, gjykatat, krijimi i SPAK-ut, nxjerrja e ligjit për Policinë e Shtetit dhe AMP, institucione me të cilat Agjencia e Inteligjencës dhe Sigurisë së Mbrojtjes bashkëpunon për realizimin e misionit të saj.
Qëllimi i këtyre ndryshimeve ligjore është që të mundësojnë që e gjithë struktura të realizojë misionin në mbështetje të ligjit, të rregullojë marrëdhëniet me strukturat e tjera ligjzbatuese dhe të përmirësojë trajtimin financiar të punonjësve. 

Ndryshimet e propozuara janë bërë duke marrë në referencë edhe kuadrin ligjor përkatës të vendeve të NATO-s, të tilla si Kroacia, nisur edhe nga përafërsitë në mision, detyra, përbërja numerike etj., si dhe konsultimet me aleatët. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj ka karakter teknik dhe nuk lidhet me programin politik të Këshillit të Ministrave.
Projektligji është parashikuar në Programin e Përgjithshëm Analitik të Projektakteve, për Ministrinë e Mbrojtjes, të miratuar me vendimin e Këshillit të Ministrave nr. 790, datë 28.12.2023.
III.   ARGUMENTIMI I PROJEKTAKTIT LIDHUR ME PËRPARËSITË,   PROBLEMATIKAT, EFEKTET E PRITSHME

Në procesin e reformimit të Agjencisë së Inteligjencës së Mbrojtjes në vitin 2014, ligji 65/2014 “Për Agjencinë e Inteligjencës dhe Sigurisë së Mbrojtjes” ishte pjesë përbërëse në reformën e plotë të kuadrit ligjor të Agjencisë së Inteligjencës së Mbrojtjes, me qëllim përmirësimin e veprimtarisë së kësaj agjencie dhe qartësimin e veprimtarisë informative, bazuar në legjislacion të qartë dhe të harmonizuar me legjislacionin kombëtar. Por faktorë të tjerë të rëndësishëm kanë bërë të domosdoshëm rishikimin e plotë të legjislacionit ekzistues të Agjencisë së Inteligjencës dhe Sigurisë së Mbrojtjes dhe përmirësimin e kuadrit ligjor, në përputhje me vetë specifikën e veprimtarisë së kësaj agjencie, si p.sh.:
1. Rregullimin e marrëdhënieve ligjore midis Agjencisë së Inteligjencës dhe Sigurisë së Mbrojtjes dhe strukturave të tjera, në lidhje me miratimin e disa procedurave të grumbullimit të informacionit, si dhe për marrjen akses në sisteme dhe baza të dhënash kombëtare dhe ndërkombëtare, me qëllim rritjen e cilësisë, saktësisë dhe shpejtësisë së përpunimit të informacionit për konsumatorët.

2. Përcaktimi i qartë i fushës së zbatimit të misionit dhe ushtrimit të kompetencave nga Agjencia e Inteligjencës dhe Sigurisë së Mbrojtjes, bazuar dhe në përputhje të plotë me detyrat tashmë të përcaktuara në ligjin aktual në fuqi, por nisur edhe nga fakti se Ministria e Mbrojtjes tashmë ka zgjeruar strukturat e saj të vartësisë, ku përfshihen Agjencia Kombëtare e Mbrojtjes Civile dhe Rezervat e Shtetit. 

3. Përcaktim i kritereve më të përgjithshme dhe gjithëpërfshirëse në lidhje me kriteret e emërimit të drejtorit të përgjithshëm dhe zëvendësdrejtorit të përgjithshëm të Agjencisë së Inteligjencës dhe Sigurisë së Mbrojtjes, duke ofruar kështu më shumë opsione për përzgjedhje cilësore. Qartësim i rolit të zëvendësdrejtorit të përgjithshëm, i propozuar për të qenë tashmë vetëm një i tillë dhe të jetë civil. 

4. Zgjerim i kapaciteteve trajnuese profesionale, brenda dhe jashtë vendit, për punonjësit e Agjencisë së Inteligjencës dhe Sigurisë së Mbrojtjes, sipas disiplinave dhe formave e metodave të punës të Agjencisë së Inteligjencës dhe Sigurisë së Mbrojtjes, në përputhje me kriteret, sipas pozicionit të punës, të parashikuara në aktet nënligjore që rregullojnë funksionimin e brendshëm të Agjencisë së Inteligjencës dhe Sigurisë së Mbrojtjes. 

5. Përmirësim i procedurave për punësim dhe përzgjedhjen e kandidatëve më të mirë për punonjës në Agjencinë e Inteligjencës dhe Sigurisë së Mbrojtjes dhe i motivimit financiar.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Ky projektligj është në përputhje të plotë me rendin juridik të brendshëm dhe atë ndërkombëtar.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE 

Projektligji nuk synon përafrim me acquis communautaire të Bashkimit Evropian.
VI.  PËRMBLEDHJE SHPJEGUESE E PËRMBAJTJES SË PROJEKTAKTIT
Ligji 65/2014 “Për Agjencinë e Inteligjencës dhe Sigurisë së Mbrojtjes” është miratuar në vitin 2014 dhe krahas ndryshimit të emërtimit të institucionit (nga Agjencia e Inteligjencës së Mbrojtjes në Agjencia e Inteligjencës dhe Sigurisë së Mbrojtjes) solli disa ndryshime në misionin, detyrat, kriteret e emërimit të drejtuesve të lartë të Agjencisë së Inteligjencës dhe Sigurisë së Mbrojtjes. 

Ky projektligj përbëhet nga 21 nene, nga të cilat 1 është shfuqizim, ku më konkretisht:

Në nenin 1 parashikohet që në nenin 3, të ligjit nr. 65/2014, pika 2, përpara togfjalëshit “Forcat e Armatosura” shtohet togfjalëshi “Ministrinë e Mbrojtjes, strukturat  në vartësi të saj dhe”.

Duke iu referuar nenit 2, të ligjit nr. 65/2014, institucionit i jepet për mision të mbështesë autoritetet e drejtimit dhe komandimit të FA-së dhe Forcat e Armatosura me inteligjencë në fushën e zbulimit, kundërzbulimit dhe sigurisë, në përmbushje të misionit të tyre kushtetues; pra Kuvendin, Presidentin, Këshillin e Ministrave, Kryeministrin, ministrin e Mbrojtjes, shefin e Shtabit të Përgjithshëm, Shtabin e Përgjithshëm të Forcave të Armatosura, komandantët e Forcave Tokësore, Detare e Ajrore, komandantët e strukturave mbështetëse, komandantin e Forcave të Armatosura në kohë lufte. 

Në nenin 3, të ligjit nr. 65/2014, pika 1 i përcakton Agjencisë së Inteligjencës dhe Sigurisë së Mbrojtjes hapësirën gjeografike se ku zbatohet ky ligj, pra në të gjithë territorin e Republikës së Shqipërisë dhe jashtë tij, ku kryejnë mision Forcat e Armatosura të Republikës së Shqipërisë në zonat e interesit ose zonat e përgjegjësisë nga Agjencia e Inteligjencës dhe Sigurisë së Mbrojtjes.

Për sa më sipër, ligji e ngarkon Agjencinë e Inteligjencës dhe Sigurisë së Mbrojtjes me detyra të fushës së zbulimit, kundërzbulimit dhe sigurisë për të mbështetur autoritetet e drejtimit dhe komandimit të FA-së, në përmbushje të misionit të saj kushtetues, e ndër ta në mënyrë të veçantë ministrin e Mbrojtjes dhe shefin e Shtabit të Përgjithshëm, si dy konsumatorët kryesorë të produkteve të inteligjencës së Agjencisë së Inteligjencës dhe Sigurisë së Mbrojtjes, por kur jepet subjekti i veprimtarisë së punës së Agjencisë së Inteligjencës dhe Sigurisë së Mbrojtjes në pikën 2, të nenit 3 nuk shprehen në mënyrë të drejtpërdrejtë Ministria e Mbrojtjes dhe strukturat e saj të vartësisë. 
Një tjetër shembull konkret është edhe detyra që ka Agjencia e Inteligjencës dhe Sigurisë së Mbrojtjes, sipas shkronjës “ë”, të nenit 7, për paraqitjen e produkteve të inteligjencës për gjendjen e sigurisë në Ministrinë e Mbrojtjes dhe në Forcat e Armatosura. Kjo edhe nga fakti se Ministria e Mbrojtjes tashmë ka zgjeruar strukturat e saj të vartësisë, ku përfshihen Agjencia Kombëtare e Mbrojtjes Civile dhe Rezervat e Shtetit. Si rrjedhojë, lind nevoja për të qartësuar në mënyrë të plotë subjektet e punës së Agjencisë së Inteligjencës dhe Sigurisë së Mbrojtjes, duke parashikuar ketë shtesë.

Më tej, përcaktimi i qartë i fushës së zbatimit të misionit dhe ushtrimit të kompetencave brenda saj nga agjencia qartëson vijën ndarëse të misioneve dhe ushtrimit të funksioneve të Agjencisë së Inteligjencës dhe Sigurisë së Mbrojtjes në raport me Shërbimin Informativ të Shtetit, duke i bërë direkt të identifikueshme sferat e ushtrimit të kompetencave që ushtrojnë këto dy shërbime inteligjence në territorin e Republikës së Shqipërisë.

Agjencia e Inteligjencës dhe Sigurisë së Mbrojtjes, në ndryshim nga Shërbimi Informativ i Shtetit, ushtron kompetencat e saj brenda juridiksionit të mbrojtjes, si dhe do të prodhojë produkt inteligjence shumëburimëshe për subjekte ushtarake apo civile, veprimtaria e të cilëve lidhet me fushën e mbrojtjes dhe Forcat e Armatosura të Republikës së Shqipërisë. Në këtë kontekst, misioni dhe veprimtaria e krijuar deri tani e agjencisë do të vazhdojë të funksionojë në të njëjtën sferë juridiksioni, duke marrë parasysh veçoritë e organizimit dhe funksionimit të Agjencisë së Inteligjencës dhe Sigurisë së Mbrojtjes.

Në nenin 2 parashikohet që në nenin 4 të ligjit, shtohet pika 16, si më poshtë:

“16.
“Disiplinat grumbulluese të inteligjencës” janë mënyra dhe sisteme të përdorura për të vëzhguar, kuptuar dhe regjistruar apo për të përçuar informacion mbi kushte, situata, kërcënime, mundësi dhe ngjarje.” 

Ky përkufizim shtohet, pasi sqaron kuptimin e përdorimit të tij në nenin 17, të propozuar për ndryshim në këtë projektligj.
Sqarojmë se sipas AJP 2 (Allied Joint Publication) të NATO-s, “disiplinat grumbulluese të inteligjencës” janë:

· Inteligjenca me burime njerëzore (HUMINT); 
· Inteligjenca me burime sinjalore (SIGINT), ku përfshihen inteligjenca e komunikimeve (COMINT) dhe inteligjenca elektronike (ELINT); 
· Inteligjenca e burimeve të hapura (OSINT); 
· Inteligjenca imazherike (IMINT); 
· Inteligjenca gjeohapësinore (GEOINT), ku përfshihet edhe inteligjenca satelitore (SATINT); 
· Inteligjenca akustike (ACINT); 
· Inteligjenca e instrumenteve të ndijimit, lëvizjeve dhe tingujve (MASINT) etj.

Në nenin 3 parashikohet që në nenin 11 të ligjit, shkronja “a” ndryshohet, si më poshtë:

 “a)
 të ketë përvojë pune jo më pak se 5 vjet në pozicione drejtuese në struktura të inteligjencës ushtarake ose Shtabin e Përgjithshëm të Forcave të Armatosura, Komandat e Forcave, përfaqësitë apo shtabet e NATO-s”.
Disa nga kriteret për emërimin e drejtorit të përgjithshëm të Agjencisë së Inteligjencës dhe Sigurisë së Mbrojtjes bëhen më të përgjithshme dhe gjithëpërfshirëse, duke ofruar kështu më shumë opsione për përzgjedhje cilësore. Përveç kritereve të përcaktuara në nenin 27 të këtij ligji dhe të tjera në këtë nen, drejtori i përgjithshëm i Agjencisë së Inteligjencës dhe Sigurisë së Mbrojtjes mund të ketë përvojë pune në pozicione drejtuese në struktura të inteligjencës ushtarake ose Shtabin e Përgjithshëm të Forcave të Armatosura, ose komandat e forcave, ose përfaqësitë apo shtabet e NATO-s, për të qenë kandidat për përzgjedhje. Pasja e përvojave drejtuese brenda FA-së apo në përfaqësitë apo shtabet e NATO-s shkon në përputhje të plotë edhe me disa nga detyrat ligjore të parashikuara për drejtorin e përgjithshëm të Agjencisë së Inteligjencës dhe Sigurisë së Mbrojtjes, si p.sh.: të qenët autoriteti që përfaqëson strukturat e inteligjencës ushtarake shqiptare në marrëdhëniet me institucionet brenda vendit, NATO, BE dhe organizmat e tjera ndërkombëtare.

Theksojmë se një eksperiencë e tillë ekziston edhe në shërbime të tjera të inteligjencës ushtarake të vendeve anëtare të NATO-s.

Në nenin 4 parashikohet që neni 12 i ligjit ndryshohet, si më poshtë:

“Neni 12

Zëvendësdrejtori i përgjithshëm i Agjencisë së Inteligjencës dhe Sigurisë së Mbrojtjes

1. Zëvendësdrejtori i përgjithshëm i Agjencisë së Inteligjencës dhe Sigurisë së Mbrojtjes është civil.

2. Zëvendësdrejtori i përgjithshëm i Agjencisë së Inteligjencës dhe Sigurisë së Mbrojtjes emërohet, lirohet ose shkarkohet nga detyra nga ministri i Mbrojtjes, me propozim të drejtorit të përgjithshëm të Agjencisë së Inteligjencës dhe Sigurisë së Mbrojtjes. 

3. Zëvendësdrejtori i përgjithshëm ka këto përgjegjësi:

a) ndjek, zbaton dhe raporton detyrat e lëna nga drejtori i përgjithshëm;

b) ndihmon drejtorin e përgjithshëm në kryerjen e funksioneve sipas fushës së veprimtarisë që mbulon;

c) koordinon punën ndërmjet strukturave operacionale grumbulluese;

ç)  ndjek zbatimin e procedurave standarde të plotësimit të kushteve e kritereve të sigurisë së personelit; 

d) drejton dhe ushtron kontroll të drejtpërdrejtë mbi punonjësit, sipas fushës së përgjegjësisë;

dh) kryen detyra administrative, përfshirë planifikimin, organizimin, mbikëqyrjen dhe menaxhimin e veprimtarisë së Agjencisë së Inteligjencës dhe Sigurisë së Mbrojtjes;

e)   kryen, me delegim të drejtorit të përgjithshëm, detyrat e drejtorit të përgjithshëm në mungesë të tij;

ë)  zëvendëson drejtorin e përgjithshëm në rast vakance në detyrë për një periudhë të pandërprerë, jo më shumë se gjashtë muaj;

f)   kryen çdo detyrë tjetër të ngarkuar nga akte ligjore dhe nënligjore.”

Ndryshimet që bëhen konsistojnë në faktin që Agjencia e Inteligjencës dhe Sigurisë së Mbrojtjes të ketë vetëm një zëvendësdrejtor të përgjithshëm dhe ai të jetë civil. Që nga miratimi i këtij ligji në 2014, përvoja e përditshme e punës tregon se drejtimi i veprimtarisë së Agjencisë së Inteligjencës dhe Sigurisë së Mbrojtjes nga një zëvendësdrejtor i përgjithshëm do të shtonte zhdërvjelltësinë dhe fleksibilitetin jo vetëm të funksionimit të strukturave në nivel horizontal, por edhe atë të komunikimit vertikal në zinxhirin e komandimit. 
Gjithashtu, do të qartësonte pozicionin si drejtues i lartë për një zëvendësdrejtor të përgjithshëm (propozuar si ndryshim në këtë projektligj), i cili aktualisht ndodhet në pozita të dyfishta drejtimi, zëvendësdrejtor i përgjithshëm edhe drejtor drejtorie, gjë e cila krijon probleme në funksionimin normal të ciklit të inteligjencës. Po kështu, jepen detyrat kryesore për këtë pozicion, ngjashëm sikur jepen edhe për drejtorin e përgjithshëm të Agjencisë së Inteligjencës dhe Sigurisë së Mbrojtjes, si dhe me qëllimin që të jepen komplementarë.

Kjo praktikë është ndjekur edhe në struktura të tjera të inteligjencës në vend (SHISH, AMP), por edhe në agjenci të inteligjencës në vende anëtare të NATO-s.
Në nenin 5 parashikohet që në nenin 17 të ligjit, pika 1, ndryshohet si më poshtë:
“1. Agjencia e Inteligjencës dhe Sigurisë së Mbrojtjes, në përmbushje të misionit të saj, përdor dhe shfrytëzon për grumbullim informacioni disiplinat grumbulluese të inteligjencës.”

Në ligjin aktual disiplinat grumbulluese të inteligjencës janë shumë të detajuara, duke nxjerrë në pah kësisoj mënyrat dhe metodat e punës operativo-informative, për të cilat parashikohet përjashtimi nga publikimi pikërisht në nenin 25 të po këtij ligji. Cilësimi se Agjencia e Inteligjencës dhe Sigurisë së Mbrojtjes “përdor dhe shfrytëzon për grumbullim informacioni disiplinat e inteligjencës” nuk kufizon mundësinë e përftimit të të dhënave dhe informacioneve nga disiplina të tjera që Agjencia e Inteligjencës dhe Sigurisë së Mbrojtjes sot nuk i ka në dispozicion. Në rrethana të tilla nuk do të lindte nevoja për ndryshime ligjore sa herë që përftohet një shërbim i tillë i ri. 
Në nenin 6 parashikohet që në nenin 18 të ligjit bëhen këto ndryshime:
a) Pika 1 ndryshohet, si më poshtë:

 “1. Agjencia e Inteligjencës dhe Sigurisë së Mbrojtjes, gjatë ushtrimit të veprimtarisë së saj, siguron informacionin e nevojshëm nëpërmjet metodave, mënyrave, sistemeve apo bazave të të dhënave në nivel kombëtar dhe ndërkombëtar.”
b) Pika 2 shfuqizohet.

c)  Shtohet pika 5, me përmbajtje:

“5. Agjencia e Inteligjencës dhe Sigurisë së Mbrojtjes, në përmbushje të misionit të saj, përdor dhe shfrytëzon sistemin edpshtrr. Mënyra e përdorimit dhe procedurat specifike përcaktohen me udhëzim të përbashkët ndërmjet ministrit përgjegjës për mbrojtjen dhe ministrit përgjegjës për transportin, me propozim të drejtorit të përgjithshëm të Agjencisë së Inteligjencës dhe Sigurisë së Mbrojtjes.”
ç) Shtohet pika 6, me përmbajtje:

“6. Agjencia e Inteligjencës dhe Sigurisë së Mbrojtjes, në përmbushje të misionit të saj, përdor dhe shfrytëzon  bazat e  të dhënave të sistemit TIMS. Mënyrat e përdorimit dhe procedurat specifike përcaktohen me udhëzim të përbashkët midis drejtorit të përgjithshëm të Agjencisë së Inteligjencës dhe Sigurisë së Mbrojtjes dhe drejtorit të përgjithshëm të Policisë së Shtetit, me propozim të drejtorit të përgjithshëm të Agjencisë së Inteligjencës dhe Sigurisë së Mbrojtjes.”
Ndryshimi i pikës 1 të këtij ligji rrjedh si nevojë e mosekspozimit të metodave dhe mënyrave të grumbullimit të informacionit.

Në funksion të përftimit të të dhënave sa më të sakta dhe në kohë reale, Agjencia e Inteligjencës dhe Sigurisë së Mbrojtjes, në përmbushje të misionit të saj, përdor dhe shfrytëzon për grumbullim informacioni edhe metoda, sisteme apo baza të dhënash në nivel kombëtar dhe ndërkombëtar. Duke qenë së objekt i punës së Agjencisë së Inteligjencës dhe Sigurisë së Mbrojtjes janë edhe personeli ushtarak e civil i shërbimeve të inteligjencës së vendeve jomiqësore ndaj FARSH-it, ka dalë si domosdoshmëri që, me qëllim rritjen e cilësisë, saktësisë dhe shpejtësisë së përpunimit të informacionit për këta individë, Agjencia e Inteligjencës dhe Sigurisë së Mbrojtjes të ketë akses edhe në sisteme apo baza të dhënash në nivel kombëtar, të tilla si sistemi i targave të menaxhuara nga Drejtoria e Përgjithshme të Shërbimeve të Transportit Rrugor, Ministria e Infrastrukturës dhe Energjisë apo shfrytëzimi i bazës së të dhënave të sistemit TIMS, menaxhuar nga Drejtoria e Përgjithshme e Policisë së Shtetit.

Gjithashtu, është parashikuar edhe nxjerrja e një udhëzimi të përbashkët për mënyrat e përdorimit të procedurave specifike për shfrytëzimin e sistemit të targave, që miratohen nga ministri i Mbrojtjes dhe ministri i Infrastrukturës dhe Energjisë. Si dhe, miratimin e një udhëzimi të përbashkët midis drejtorit të përgjithshëm të Agjencisë së Inteligjencës dhe Sigurisë së Mbrojtjes dhe drejtorit të përgjithshëm të Policisë së Shtetit për mënyrat e përdorimit dhe procedurat specifike të shfrytëzimit të bazës së të dhënave të sistemit TIMS. Të dyja këto akte propozohen nga drejtori i përgjithshëm i Agjencisë së Inteligjencës dhe Sigurisë së Mbrojtjes. 

Niveli i aksesit për Agjencinë e Inteligjencës dhe Sigurisë së Mbrojtjes në këto sistem dhe baza të dhënash kombëtare do të realizohet bazuar në parimet “nevojë për njohje” dhe “nevojë për ndarje”, sipas legjislacionit në fuqi për informacionin e klasifikuar.

Gjithashtu, aksesi do të jepet duke pasur parasysh që të jetë në përputhje me pozicionet e punës që plotësojnë këto dy parime, si dhe përshkrimit të punës përkatëse.

Agjencia e Inteligjencës dhe Sigurisë së Mbrojtjes gjatë ushtrimit të detyrave të saj ligjore zbaton me përpikëri çdo masë organizative dhe teknike të përshtatshme për të mbrojtur të gjitha të dhënat që janë grumbulluar si rezultat i veprimtarisë informative. Për këtë arsye, edhe të dhënat e përftuara nga këto baza dhe sisteme kombëtare do të trajtohen, përpunohen dhe administrohen në përputhje me legjislacionin në fuqi.

Në nenin 7 parashikohet që në nenin 20, pas pikës 1, të shtohet pika 1.1, me përmbajtje si më poshtë:

“1.1. Agjencia e Inteligjencës dhe Sigurisë së Mbrojtjes pranon donacione nga vendet anëtare dhe agjencitë e NATO-s, persona fizikë e juridikë, vendas apo të huaj, me përjashtim të personave që janë në konflikt interesi me veprimtarinë e agjencisë. Donacionet në vlerë monetare bëhen pjesë e fondit  për veprimtari specifike operative të Agjencisë së Inteligjencës dhe Sigurisë së Mbrojtjes, si dhe përdorimi dhe kontrolli i tyre bëhet sipas pikës 3 të këtij neni.”

Nevoja për shtimin e kësaj pike në përmbajtje të këtij neni lind si nevojë e bashkëpunimit në fushën operacionale me vendet të tjera partnere anëtare të NATO-s, të cilat, gjatë bashkëpunimit me Agjencinë e Inteligjencës dhe Sigurisë së Mbrojtjes janë shprehur të gatshëm të kontribuojnë financiarisht në mbështetje të veprimtarisë operacionele të përbashkët. Aktualisht, shpenzimet për këto operacione përballohen nga fondi specifik operativ i agjencisë i cili, në vetvete, mund të jetë deri ne 25% e buxhetit të kësaj agjencie. Veprimtaritë specifike operative shpeshherë kërkojnë angazhim forcash dhe mjetesh të cilat kanë një kosto financiare tepër të lartë. Me qëllim që të mos cenohet aktiviteti nga mungesa e fondeve, partnerët janë të gatshëm të kontribuojnë financiarisht për mbulimin e shpenzimeve. Gjithashtu, vendimi nr. 610, datë 7.7.2015, i Këshillit të Ministrave, “Për përdorimin dhe kontrollin e fondeve për veprimtari specifike operative të Agjencisë së Inteligjencës dhe Sigurisë së Mbrojtjes” rregullon mënyrën e menaxhimit të këtyre donacioneve.

Në nenin 8 parashikohet që në nenin 28 të ligjit, pika 5 ndryshohet, si më poshtë:

“5. Punonjësi i Agjencisë së Inteligjencës dhe Sigurisë së Mbrojtjes, sipas përcaktimeve në Rregulloren e Brendshme të Funksionimit të Agjencisë së Inteligjencës dhe Sigurisë së Mbrojtjes, i nënshtrohet procesit të arsimimit, trajnimit dhe kualifikimit pranë Shërbimit Informativ të Shtetit apo në institucionet arsimore ushtarake dhe civile, brenda dhe jashtë vendit.”
Ky propozim jep më shumë hapësirë për avancim profesional, duke njohur të drejtën e punonjësve që t’i nënshtrohen procesit të arsimimit, trajnimit dhe kualifikimit jo vetëm pranë qendrës së trajnimit të SHISH-it, por edhe në institucionet arsimore ushtarake dhe civile brenda dhe jashtë vendit, në përputhje me kriteret sipas pozicionit të punës, të parashikuara në Rregulloren e Brendshme të Funksionimit të Agjencisë së Inteligjencës dhe Sigurisë së Mbrojtjes, e cila miratohet nga ministri i Mbrojtjes. 

Sqarojmë se, në qendrën e trajnimeve të SHISH-it nuk zhvillohet vetëm kursi bazë, i cili në ligjin aktual është detyrim të kryhet nga gjithë punonjësit e Agjencisë së Inteligjencës dhe Sigurisë së Mbrojtjes, pavarësisht pozicionit të punës, por edhe: 
· Kursi i Thelluar i Linjës Informative; 
· Kursi për Kërcënimet Kibernetike; 
· Kursi i Analizës; 
· Kursi i Zbulimit; 
· Kursi i Kundërspiunazhit; 
· Kursi i Vëzhgimit 
· Kursi për Procedurat e Vetingut etj.

Një ndryshim i tillë i jep më shumë mundësi trajnimi profesional më të thelluar disa pozicioneve specifike në strukturat grumbulluese dhe analizuese.

Në nenin 9 parashikohet që në nenin 29 të ligjit, pika 2 dhe pika 3 ndryshojnë, si më poshtë: 

“2. Funksion të nivelit të lartë drejtues janë:

a) drejtor i përgjithshëm i Agjencisë së Inteligjencës dhe Sigurisë së Mbrojtjes;

b) zëvendësdrejtor i përgjithshëm.

3. Funksion i nivelit të mesëm drejtues është drejtor drejtorie.” 

Pozicioni i zëvendësdrejtorit të përgjithshëm të Agjencisë së Inteligjencës dhe Sigurisë së Mbrojtjes përcaktohet si funksion të nivelit të lartë drejtues. Kjo bazuar në VKM nr. 325, datë 31.5.2023 “Për miratimin e strukturës së pagave, niveleve të pagave dhe shtesave të tjera mbi pagë të zëvendësministrit, funksionarëve të kabineteve, prefektit, nënprefektit, nëpunësve civilë dhe nëpunësve në disa institucione të administratës publike”, por edhe në përvojën e Agjencisë së Mbikëqyrjes Policore.
Në nenin 10 parashikohet që në nenin 31 të ligjit, pika 3 togfjalëshi “në dy gazeta me qarkullim të madh kombëtar” zëvendësohet me togfjalëshin “në faqen zyrtare të Ministrisë së Mbrojtjes”.

Në pikën 3 është ndryshuar vendshpallja e vendit të lirë të punës për t’u përshtatur me procedurat aktuale të Ministrisë së Mbrojtjes. Pra, shpallja e vendit të lirë të punës bëhet nga Agjencia e Inteligjencës dhe Sigurisë së Mbrojtjes në faqen zyrtare të Ministrisë së Mbrojtjes.
Në nenin 11 parashikohet që në nenin 32 të ligjit, në pikën 2, shtohet shkronja “c”, me përmbajtje, si më poshtë:

“c) çdo formë tjetër të përshtatshme të verifikimit të aftësive brenda fushës së përgjegjësisë dhe veprimit të Agjencisë së Inteligjencës dhe Sigurisë së Mbrojtjes”. 

Kjo shtesë bëhet me qëllim mundësimin e përzgjedhjes së kandidatëve më të mirë, por edhe duke u bazuar në përvojën e strukturave të tjera të ngjashme në vend.  

Në nenin 12 parashikohet që në nenin 33, pika 1, bëhen këto ndryshime:

a) në fjalinë e parë hiqet togfjalëshi “ushtarak dhe”;

b) pas fjalisë së dytë, shtohet fjalia me përmbajtjen, si më poshtë:

“Gjatë kësaj periudhe punonjësi duhet të kryejë trajnime familjarizuese dhe profesionale pranë strukturës përgjegjëse për trajnimet në Agjencisë së Inteligjencës dhe Sigurisë së Mbrojtjes me objekt njohjen me procedurat e punës në këtë agjenci.”
Ushtarakët, pjesë e Agjencisë së Inteligjencës dhe Sigurisë së Mbrojtjes, aktualisht, nuk i nënshtrohen një kërkese të tillë, për shkak se emërimi në këtë agjenci është pjesë e ecurisë së ushtarakut në karrierë dhe përfaqëson një emërim normal si çdo strukturë tjetër në FARSH.
Gjithashtu, saktësohet se gjatë kësaj periudhe punonjësi duhet të kryejë trajnim familjarizues me objekt njohjen me procedurat e punës në ketë agjenci. Është hequr togfjalëshi “kursin bazë në qendrën e trajnimit”, pasi një qendër e tillë nuk ekziston në strukturën aktuale të Agjencisë së Inteligjencës dhe Sigurisë së Mbrojtjes, por duke konfirmuar nevojën për një trajnimi familjarizues për çdo punonjës të ri në Agjencinë e Inteligjencës dhe Sigurisë së Mbrojtjes, të përqendruar në tema të tilla, si: njohja me bazën ligjore mbi të cilat funksionon Agjencia e Inteligjencës dhe Sigurisë së Mbrojtjes, rregullat e sigurisë së brendshme, funksionimin në vija të përgjithshme të strukturave të Agjencisë së Inteligjencës dhe Sigurisë së Mbrojtjes.
Në nenin 13 parashikohet që neni 34 i ligjit, ndryshohet, si më poshtë: 

“Neni 34

Emërimi, lirimi ose shkarkimi nga detyra i punonjësit

1. Emërimi, lirimi ose shkarkimi nga detyra i punonjësit ushtarak oficer ose i punonjësit civil ekuivalent me të, sipas tabelës së organizimit dhe pajisjeve, bëhet nga ministri i Mbrojtjes, me propozim të drejtorit të përgjithshëm të Agjencisë së Inteligjencës dhe Sigurisë së Mbrojtjes.

2. Emërimi, lirimi ose shkarkimi nga detyra i punonjësit ushtarak nënoficer, ushtar, ose i punonjësit civil ekuivalent me ta, sipas tabelës së organizimit dhe pajisjeve, bëhet nga drejtori i përgjithshëm i Agjencisë së Inteligjencës dhe Sigurisë së Mbrojtjes.

3. Punonjësi i Agjencisë së Inteligjencës dhe Sigurisë së Mbrojtjes lirohet nga detyra në rastet kur: 

a) jep dorëheqjen;

b) mbush moshën për pension të plotë pleqërie;

c) bëhet i paaftë përgjithmonë për kryerjen e detyrave, për shkak të kushteve shëndetësore; 

ç) nuk mund të ushtrojë detyrën për një periudhë kohore më të gjatë se 6 muaj për pamundësi fizike dhe shëndetësore;

d) ka ristrukturim ose shkurtim funksioni organik; 

dh) vlerësohet dy herë rresht “jo mjaftueshëm”;

e) nuk pranon të emërohet në një detyrë tjetër; 

ë) përfundon kontratën e punës; 

f) ka konflikt interesi me detyrën që kryen; 

g) nuk pajiset ose i hiqet “certifikata e sigurisë;

gj) konstatohet pavlefshmëria e aktit administrativ të pranimit;

h) humbet shtetësinë shqiptare;

i) merr formë të prerë vendimi i gjykatës për kufizimin apo heqjen e zotësisë për të vepruar.

4. Punonjësi i Agjencisë së Inteligjencës dhe Sigurisë së Mbrojtjes shkarkohet nga detyra në rastet kur: 

a) dënohet me vendim gjyqësor të formës së prerë; 

b) për shkelje të rënda disiplinore; 

c) për akte e sjellje që diskreditojnë rëndë pozitën dhe figurën e tij dhe të institucionit. 

5. Punonjësi ushtarak i Agjencisë së Inteligjencës dhe Sigurisë së Mbrojtjes nxirret në rezervë apo lirim nga shërbimi ushtarak, sipas legjislacionit në fuqi për gradat dhe karrierën ushtarake në Forcat e Armatosura të Republikës së Shqipërisë. 

6. Punonjësi i Agjencisë së Inteligjencës dhe Sigurisë së Mbrojtjes, në momentin që lirohet ose shkarkohet nga detyra, dorëzon menjëherë detyrën.”

Neni 34 dhe 40 i ligjit 65/2014, që kanë objekt të njëjtë, atë të emërimit, lirimit ose shkarkimit nga detyra të punonjësit ushtarak oficer ose të punonjësit civil ekuivalent me të, janë shkrirë në një, pasi janë përsëritje e njëri-tjetrit.
Në nenin 14 parashikohet që neni 40 i ligjit, të shfuqizohet, pasi është integruar në nenin 12 të projektligjit.

Në nenin 15 parashikohet që në nenin 37 të ligjit, pika 3 ndryshohet, si më poshtë:

“3. Punonjësi i Agjencisë së Inteligjencës dhe Sigurisë së Mbrojtjes, për të përparuar në karrierë dhe për t’u ngritur në detyrë në një pozicion të një niveli më të lartë, duhet të ketë këtë përvojë pune:

a) jo më pak se 3 vjet, kur është punonjës në funksion ekzekutues;

b) jo më pak se 3 vjet, kur është drejtues i nivelit të ulët;

c) jo më pak se 4 vjet, kur është drejtues i nivelit të mesëm.”

Ndryshimet në kriteret kohore për përparimin në karrierë të punonjësit civil propozohen me qëllim jo vetëm dhënien e mundësive të tilla edhe kësaj kategorie punonjësish brenda Agjencisë së Inteligjencës dhe Sigurisë së Mbrojtjes për pozicione më të larta drejtuese, por njëkohësisht krijimin e një numri punonjësish civilë me karrierë të konsoliduar.
Në nenin 16 parashikohet të shtohet neni 48/1, me përmbajtje si më poshtë:

“Neni 48/1

Ndalimi i ushtrimit të veprimtarive të dyta
Punonjësi i Agjencisë së Inteligjencës dhe Sigurisë së Mbrojtjes nuk mund të punësohet ose të kryejë veprimtari tjetër publike ose private, me përjashtim të mësimdhënies, duke marrë më parë miratimin me shkrim të drejtorit të përgjithshëm të agjencisë.”

Për vetë specifikat e punës në Agjencinë e Inteligjencës dhe Sigurisë së Mbrojtjes, konsiderohet e domosdoshme që nenit 48, të ligjit 65/2014 t’i shtohet edhe neni 48/1 për kushtëzimin e kryerjes së veprimtarive të dyta nga punonjësit e agjencisë, vetëm me miratim të drejtorit të përgjithshëm të Agjencisë së Inteligjencës dhe Sigurisë së Mbrojtjes. 
Ngjashëm kjo praktikë haset edhe te ligjet përkatëse të strukturave homologe në vend, si p.sh.: te neni 18, i ligjit nr. 9357, datë 17.3.2005 “Për statusin e punonjësit të SHISH”, në një kohë që neni 43, i ligjit nr.128/2021 “Për Agjencinë e Mbikëqyrjes Policore” e lidh veprimtarinë e dytë vetëm me mësimdhënien.

Në nenin 17 parashikohet ndryshimi i pikës 2, të nenit 49 të ligjit aktual, me përmbajtje si më poshtë:
“2. Elementet përbërëse të pagës bruto mujore të punonjësve civilë të Agjencisë së Inteligjencës dhe Sigurisë së Mbrojtjes janë të njëjtë me elementet përbërëse të pagës bruto mujore të të punësuarve në institucionet në vartësi të ministrave. Vlerat për secilin element përcaktohen me vendim të Këshillit të Ministrave, sipas legjislacionit në fuqi për kompetencat për caktimin e pagave të të punësuarve në institucionet e administratës publike.”
Agjencia e Inteligjencës dhe Sigurisë së Mbrojtjes nuk është institucion i pavarur, por institucion i administratës shtetërore, si institucion në vartësi të ministrit të Mbrojtjes.

Përcaktimi i pagave të punonjësve civilë të Agjencisë së Inteligjencës dhe Sigurisë së Mbrojtjes duhet t’i nënshtrohet rregullave të përcaktuara në ligjin nr. 35/2023, “Për kompetencat për caktimin e pagave, trajtimeve të tjera financiare dhe përfitimeve të të punësuarve në institucionet e administratës publike, si dhe të pagës bazë minimale në shkallë vendi”, për kompetencat për caktimin e pagave të të punësuarve të administratës publike.

Në nenin 18 parashikohet që në nenin 54 të ligjit, në pikën 2, togfjalëshi “në masën e gjysmës së pagës mujore” ndryshohet dhe bëhet “në masën e një pagë mujore”.

Punonjësit të Agjencisë së Inteligjencës dhe Sigurisë së Mbrojtjes aktualisht trajtohet me veshmbathje në vlerë leku, një herë në vit, në masën e gjysmës së pagës mujore të vendit të punës. Bazuar në përvojat e trajtimit me veshmbathje të punonjësve të Shërbimit Informativ Shtetëror, Agjencisë së Mbikëqyrjes Policore dhe Policisë Ushtarake, është propozuar  që edhe punonjësit e agjencisë të trajtohen me veshmbathje në vlerë leku, një herë në vit, në masën e një page mujore të vendit të punës. 

Në nenin 19 parashikohet që në nenin 61 të ligjit, pika 2 pas fjalisë së fundit, shtohet fjalia, si më poshtë:

“Rregullat për mënyrën e raportimit të shkeljes disiplinore dhe ngritja e komisionit disiplinor, përcaktohen në rregulloren e disiplinës së Agjencisë së Inteligjencës dhe Sigurisë së Mbrojtjes.”

Pas pikës 3, shtohet pika 3/1, si më poshtë:

“3/1. Masat disiplinore jepen si më poshtë:

a) për shkronjën “a” dhe “b”, të nenit 60, jepen nga drejtori i përgjithshëm i Agjencisë së Inteligjencës dhe Sigurisë së Mbrojtjes; 

b) për shkronjën “c” dhe “ç”, të nenit 60, jepen nga autoriteti i cili ka emëruar personelin në detyrë.”

Ndryshimet në pikën 2 paraqesin përshkrimin e detajuar që paraqitet në rregulloren përkatëse të miratuar nga ministri i Mbrojtjes.
Përcaktimet e shtuara në pikën 3 synojnë të japin qartë autoritetin e dhënies së masës disiplinore, duke i lënë shkeljet e lehta në kompetencë të drejtorit të përgjithshëm të Agjencisë së Inteligjencës dhe Sigurisë së Mbrojtjes, ndërsa shkeljet e rënda në kompetencë të autoritetit, i cili ka emëruar personelin në detyrë, me synim rritjen e fleksibilitetit dhe efikasitetit të procedurës.
Në nenin 20 parashikohet që ne nenin 65, pika 1, togfjalëshi “10 ditëve” ndryshohet dhe bëhet “30 ditëve”.

Ndryshimi i kësaj pike vjen si rrjedhojë dhe domosdoshmëri e përafrimit të dispozitat e këtij projektligji me Kodin e Procedurave Administrative. Afati “10 ditor” për dërgimin e ankesës nga punonjësi civil i Agjencisë së Inteligjencës dhe Sigurisë së Mbrojtjes, ndryshohet dhe bëhet “30 ditë” sipas parashikimeve ne Kodin e Procedurave Administrative.
Neni 21 i projektligjit përcakton nxjerrjen e akteve nënligjore.

Neni 22 i projektligjit përcakton hyrjen në fuqi të ligjit.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Me zbatimin e këtij projektligji do të ngarkohet Ministria e Mbrojtjes, Ministria e Brendshme dhe Agjencia e Inteligjencës dhe Sigurisë së Mbrojtjes.
VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Ky projektligj është hartuar nga Ministria e Mbrojtjes në bashkëpunim me Agjencinë e Inteligjencës dhe Sigurisë së Mbrojtjes.

Projektligji u dërgua për mendim pranë: 

· Ministrisë së Financave dhe Ekonomisë,

· Ministrisë së Brendshme,
· Shërbimit Informativ të Shtetit
· Ministrisë së Drejtësisë.
Ministria e Financave dhe Ekonomisë, parë në këndvështrimin buxhetor vlerëson se, projektligji do të sjellë kosto të shtuara financiare të cilat nuk janë të parashikuara në Programin Buxhetor Afatmesëm 2024-2026 dhe që lidhen me: 

· Përfshirjen e zëvendësdrejtorit të përgjithshëm në funksionin e nivelit të lartë drejtues, për të cilin vlerësojmë se duhet të merret edhe mendimi i Departamentit të Administratës Publike. – praktika është dërguar për mendim pranë Departamenti të Administratës Publike.
· Ndryshimet në afatet kohore për përparimin në karrierë të punonjësve civilë, të parashikuara në nenin 14 të projektligjit. Lidhur me këto ndryshime, sugjerojmë që neni 14 të riformulohet duke përcaktuar numrin maksimal të punonjësve për nivelin e mesëm dhe të lartë drejtues, pasi ulja e kriterit kohor do të sillte shtimin e numrit të punonjësve në nivele dhe, për rrjedhojë, edhe kosto të shtuara buxhetore. – Çdo pozicion i punës në Agjencinë e Inteligjencës dhe Sigurisë së Mbrojtjes është i parashikuar në Tabelën e Organizimeve dhe Pajisjeve. Si rrjedhojë, përparimi në karrierë i punonjësve civilë të parashikuar në nenin 14 të projektligjit nuk do të ndikonte në numrin e pozicioneve drejtuese, pasi ato do të mbeten të njëjta. 
· Trajtimin me veshmbathje në vlerë leku, një herë në vit, në masën e një page mujore të vendit të punës. Lidhur me sa më sipër dhe referuar relacionit shpjegues kostoja financiare e parashikuar është 13.854.000 lekë. Për shkak të këtyre kostove, kërkojmë që në relacionin shpjegues të paraqitet vlerësim financiar dhe të sqarohen në mënyrë të detajuar ndryshimet që sjellin këtë kosto financiare. – Vlerësimi financiar është detajuar në tabelën e përllogaritjeve bashkëlidhur praktikës.
Lidhur me përmbajtjen, Ministria e Financave dhe Ekonomisë shprehet, si më poshtë, vijon:

· Në nenin 5 të projektligjit përcaktohet se “Procedurat specifike për grumbullimin e informacionit miratohen me rregullore të përbashkët të ministrit të mbrojtjes dhe titullarëve të institucioneve përkatëse sipas përcaktimeve të legjislacionit në fuqi”. Lidhur me këtë parashikim kërkojmë që në relacionin shpjegues të sqarohet se cilat janë institucionet përkatëse dhe legjislacioni në fuqi të cilit i referohet kjo dispozitë. – Autorizimet ligjore që do të rregullojnë procedurat specifike për grumbullimin e informacionit janë të detajuar në shpjegimet e ndryshimeve të pësuara në nenin 6 të projektligjit, ku është rishikuar e gjithë dispozita e ligjit dhe është ndërhyrë për saktësim.
· Lidhur me nenin 10 të projektligjit, ku përcaktohet verifikimi i aftësive të personit që do të punësohet në Agjencinë e Inteligjencës dhe Sigurisë së Mbrojtjes sipas çdo forme tjetër të përshtatshme, sugjerojmë që ky përcaktim të hiqet ose të jepen në mënyrë shteruese format e tjera të përshtatshme me qëllim shmangien e trajtimit të ndryshëm të kandidatëve. – Përcaktimi i “çdo forme tjetër të përshtatshme të verifikimit të aftësive” është një nevojë e veçantë për kandidatët që pranohen në Agjencinë e Inteligjencës dhe Sigurisë së Mbrojtjes. Kjo dispozitë është marrë si referencë dhe në harmonizimin me ligjin nr. 128/2021 “Për Agjencinë e Mbikëqyrjes Policore”, ku në nenin 53, pika 2 e këtij ligji parashikohet se “Procesi përzgjedhës bazohet në vlerësimin e aftësive profesionale të kandidatëve nëpërmjet një konkurrimi kombëtar, që përfshin një testim të shkruar, një testim me gojë dhe çdo formë tjetër të përshtatshme të verifikimit të aftësive, si dhe vlerësimin e aftësive profesionale të kandidatit”, gjithashtu edhe me ligjin nr. 9357, datë 17.3.2005 “Për statusin e punonjësit të Shërbimit Informativ të Shtetit”, i ndryshuar, ku në nenin 5, pika 2 përcaktohet se “Personat, që punësohen në Shërbimin Informativ të Shtetit, krahas kërkesave të përgjithshme, duhet të plotësojnë kushtin e sigurisë dhe disa kërkesa të veçanta, për punë të veçantë. Verifikimi i kushtit të sigurisë zbatohet ndaj personit, i cili kërkon të punësohet në SHISH, si dhe për lidhjet e tij me personat e familjes ose jashtë saj”.
· Në nenin 15 të projektligjit sugjerojmë që titulli i nenit 48 të ligjit të riformulohet si vijon: “Kufizimi i lirisë së lëvizjes dhe i ushtrimit të veprimtarive të tjera”. – U reflektua.
· Në nenin 17 të projektligjit, vlerësojmë që në pikën 4 është e nevojshme të përcaktohet afati brenda të cilit i komunikohet masa disiplinore personit të interesuar. – Afatet që do të ndiqen për komunikimin e masës disiplinore, si dhe çdo procedurë tjetër është e detajuar në rregulloren e disiplinës për punonjësit civilë të Agjencisë së Inteligjencës dhe Sigurisë së Mbrojtjes, miratuar me urdhrin e ministrit të Mbrojtjes nr. 930, datë 08.06.2015 “Për miratimin e rregullores së disiplinës për punonjësin civil të Agjencisë së Inteligjencës dhe Sigurisë së Mbrojtjes”.
· Gjithashtu, në pikën 5 të këtij neni, fjala “shlyhen” duhet të zëvendësohet me fjalën “shuhen”. – U reflektua.
· Lidhur me nenin 18 të projektligjit, ku parashikohet ndryshimi i nenit 66, germa c) të ligjit nr. 65/2014, kërkojmë të sqarohet nëse bëhet fjalë për një shtesë apo ndryshim të nenit 66, germa c).- U reflektua. Në përmbajtjen e projektvendimit, është saktësuar edhe hyrja në fuqi e autorizimeve që rrjedhin nga ndryshime në dispozitat e ligjit.
Ministria e Brendshme është shprehur parimisht dakord, duke sugjeruar, si më poshtë, vijon:

· Në nenin 1, të projektligjit togfjalëshi "Ministrinë e Mbrojtjes me strukturat e saj të varësisë", të zëvendësohet me togfjalëshin "fushën e mbrojtjes e atë ushtarake dhe...". – Përmbajtja e nenit të projektligjit është reflektuar sipas komenteve të Ministrisë së Drejtësisë.

· Të rishikohet neni 2, pasi nuk është formuluar në mënyrën e duhur disiplina e grumbullimit të informacionit dhe ka një ngatërresë/keqpërdorim të këtij termi me aktivitetet e grumbullimit të informacionit. Pasojat e këtij formulimi lindin në nenin 5 të këtij projektligji, i cili ndryshon nenin 17 të ligjit në fuqi. Vlerësojmë se, në mënyrën si është formuluar neni 2, mund të kemi probleme ligjore me autoritetin për vëzhgimin, regjistrimin e informacionit nga kjo agjenci. Për shkak se, ky autoritet u është dhënë agjencive qendrore ligjzbatuese, siç janë prokuroria dhe policia e shtetit, ku sipas rregullave procedurale penale bëhet gjithmonë me miratim të prokurorit, pasi ka filluar referimi penal ose nga policia e shtetit në kushtet e hetimeve proaktive, kur e dikton urgjenca, por duke marrë menjëherë miratimin e prokurorit. Ndaj AISM nuk ka nevojë për një autoritet të tillë, pasi ligjvënësi gjithmonë është kujdesur dhe ka synuar që një aktivitet i tillë me ndjeshmëri të madhe dhe me problematika në fushën e të drejtave të njeriut, të ngelet i përqendruar në agjenci qendrore, por me miratimin paraprak të prokurorisë dhe gjykatës.

Për këtë arsye në nenin 2 të projektaktit, pika 16, sugjerojmë të riformulohet si vijon:

“16. “Disiplinat grumbulluese të inteligjencës janë, HUMINT, GEOINT, MASINT, OSINT, SIGINT, TECHINT, CYBINT, DNINT, FININT."

Aktivitetet dhe proceset e grumbullimit të informacionit janë mënyra apo sisteme të përdorura për të vëzhguar, kuptuar dhe regjistruar apo përçuar informacion mbi kushte, situata, kërcënime, mundësi dhe ngjarje.” – Për nga vetë natyra e punës së Agjencisë së Inteligjencës dhe Sigurisë së Mbrojtjes, nuk vlerësohet e nevojshme kufizimi i aktivitetit të këtij institucioni shumë të rëndësishëm për fushën e mbrojtjes. Me kalimin e kohës dhe avancimin e teknologjisë, do të sillte problematika në përgjegjësitë e kësaj agjencie, aq më tepër në kufizimin e disiplinave të grumbullimit të informacionit. Aktualisht kjo agjenci përdor rreth 20 disiplina të grumbullimit të informacionit dhe një kufizim i tillë në përkufizimin e disiplinave të inteligjencës do të bllokonte komplet aktivitetin e Agjencisë së Inteligjencës dhe Sigurisë së Mbrojtjes. Të gjithë aktivitetin e saj, Agjencia e Inteligjencës dhe Sigurisë së Mbrojtjes e ka të harmonizim me ligjet e institucioneve të tjera, si Shërbimi Informativ i Shtetit, Prokuroria, Gjykata dhe Policia e Shtetit. Për këtë përkufizim janë marrë në konsideratë edhe eksperiencat me vendet e tjera anëtare të NATO-s.
· Në nenin 5 të projektligjit konkretisht:

a) Në pikën 1, të tij togfjalëshi "përdor dhe shfrytëzon", të hiqet dhe pas fjalës "informacionit", të shtohet togfjalëshi "ndërton kapacitete në". – Agjencia e Inteligjencës dhe Sigurisë së Mbrojtjes nuk ndërton kapacitete për disiplinat e inteligjencës, por i përdor ato për grumbullim informacioni.
b) Në pikën 3, të tij, pas fjalës "personale", të shtohet togfjalëshi "dhe me politikat e institucioneve gjeneruese të tyre". – U reflektua.
c) Në pikën 4, të tij, togfjalëshi "vetëm me natyrë zbulimi jashtë vendit", të zëvendësohet me fjalinë "...për subjekte dhe objekte zbulimi jashtë territorit të Republikës së Shqipërisë, të miratuara më parë nga autoritetet përkatëse". – Vetë aktiviteti dhe fusha e zbatimit të Agjencisë së Inteligjencës dhe Sigurisë së Mbrojtjes nuk mund të kufizohet nga miratimet e “autoriteteve përkatëse”. Aq më tepër që kjo strukturë ka një shtrirje të gjerë jashtë territorit të Republikës së Shqipërisë dhe do të sillte bllokim në ushtrimin e aktivitetit të tyre. Sqarojmë se në aktivitetet që zhvillon kjo agjenci, në një vend jomiqësor i shtetit shqiptar, është e pamundur marrja e autorizimeve nga këto vende.
· Të rivlerësohet neni 6 i projektligjit, pasi shfuqizimi i nenit 18 do të shkaktojë paligjshmëri në veprimtarinë e grumbullimit të informacionit nga kjo agjenci dhe nuk do të ketë bazë ligjore asnjë evidencë dhe fakt i siguruar nga ajo. – Neni 6 i projektligjit është rishikuar. Sqarojmë se në nenin 18 të ligjit aktual është parashikuar nxjerrja e një rregullore të përbashkët e ministrit të Mbrojtjes me Prokurorin e Përgjithshëm, me propozimin e drejtorit të përgjithshëm të Agjencisë së Inteligjencës dhe Sigurisë së Mbrojtjes. Ky autorizimi ligjor ka hasur në problematika dhe prej hyrjes në fuqi të ligjit nr. 65/2014 “Për Agjencinë e Inteligjencës dhe Sigurisë së Mbrojtjes” deri më sot, nuk është miratuar. Për më tepër, me ndryshimet e parashikuara, parashikohet dhe nxjerrja e akteve të tjera nënligjore (udhëzime të përbashkëta) me institucionet përgjegjëse për informacionet e grumbulluara, që parashikohet të jenë më shteruese me hyrjen në fuqi të këtij projektligji. 
· Në nenin 7 pas shkurtimit "AISM-së", të shtohet togfjalëshi "dhe në dokumentin e Politikave të Arsimimit dhe të Kualifikimit të personelit të AISM dhe të personelit të FARSH". – Jo çdo proces arsimimi, trajnimi apo kualifikimi në institucionet arsimore ushtarake dhe civile, brenda dhe jashtë vendit, aktualisht është i përfshirë në dokumentin e Politikave të Arsimimit dhe të Kualifikimit të personelit të Agjencisë së Inteligjencës dhe Sigurisë së Mbrojtjes dhe të personelit të FARSH-it. Një përfshirje e tillë do të bllokonte ketë proces shumë të rëndësishëm, aq më tepër që shumë prej kualifikimeve dhe trajnimeve të kësaj agjencie hapen si procedura rishtazi, dhe dokumenti i Politikave miratohet sipas një periudhe të gjatë kohore.
· Në nenin 9, fjalia e dytë e pikës 3, dëmton barazinë në aplikim dhe transparencën në konkurrim. Shpalla e kërkesave specifike nuk dëmton natyrën e punës së agjencisë dhe nuk bie në kundërshtim me asnjë aspekt të sekretit. Në këtë kuadër, sugjerojmë të hiqet pjesa e dytë e këtij propozimi.
Për sa argumentojmë më sipër, vlerësojmë që pika 3, të riformulohet si vijon:

“3. Shpallja e vendit të lirë të punës bëhet nga Agjencia e Inteligjencës dhe Sigurisë së Mbrojtjes në faqen zyrtare të Ministrisë së Mbrojtjes, të paktën 30 ditë para datës së caktuar për konkurrim.” – Aktualisht Agjencia e Inteligjencës dhe Sigurisë së Mbrojtjes në shpalljen e vendeve të punës nuk deklaron specialitetin apo numrin e vendeve të punës të lira. Kjo bazuar edhe në nenin 25 të ligjit aktual “Përjashtimi nga publikimi”. Publikimi i kërkesave specifike për vendet e punës do të çonte rrjedhimisht në publikimin e funksioneve që kërkohen të punësohen pranë kësaj agjencie dhe do të binte ndesh me dispozitat e pikës 1 të nenit 25, të ligjit aktual.
· Në nenin 11, të hiqet termi "ushtarak", pasi ushtaraku nuk duhet t’i nënshtrohet një kërkese të tillë, për shkak se emërimi në AISM është pjesë e ecurisë së ushtarakut në karrierë dhe përfaqëson një emërim normal si në çdo strukturë tjetër të FARSH apo të MM-së. Së dyti, duhet të normohet më mirë mënyra e pranimit në agjenci, pas përfundimit të periudhës së provës për punonjësin civil. Që do të thotë të kryhet vlerësim nga eprori direkt, të ketë një komision pranimi dhe një proces vlerësimi nga ky komision, i njehsuar me praktikat që aplikon DAP për punonjësit e Administratës Publike. – Sugjerimi u reflektua pjesërisht. Termi ushtarak u hoq nga përmbajtja e projektvendimit. Për sa i përket procedurës së pranimit, pas periudhës së provës së punonjësve civilë, mënyra e pranimit në agjenci, është e rregulluar në rregulloren e brendshme të Agjencisë së Inteligjencës dhe Sigurisë së Mbrojtjes, ku detajohet se, pas mbarimit të periudhës së provës, bëhet vlerësimi i punonjësit nga eprori i tij i drejtpërdrejtë dhe vlerësimi i këtij të fundit kalon në filtrat e eprorëve të ndërmjetëm e më pas te drejtori i përgjithshëm i kësaj agjencie, në rastet kur ai është i punësuar nga ky autoritet dhe te ministri i Mbrojtjes, në rastet kur ai është i punësuar nga ministri përgjegjës për mbrojtjen. 
· Në nenin 12, në kushtet e lirimit nga detyra të shtohen dhe kriteret si vijon:

a) Konstatohet pavlefshmëria e aktit administrativ të pranimit;

b) humbet shtetësinë shqiptare;

c) merr formë të prerë vendimi i gjykatës për kufizimin apo heqjen e zotësisë për të vepruar. – U reflektua.
· Në lidhje me pikën 2, të nenit 17 të projektligjit, theksojmë që është e nevojshme të ndiqet modeli që aplikohet në administratën civile, duke i dhënë më shumë autoritet komisioneve dhe eprorit të drejtpërdrejtë. – Mënyra e propozuar nga ana juaj vlerësohet se do të sillte problematika dhe konfuzione në këtë proces delikat. Natyra e punës, pozicionet e punës dhe përgjegjësitë specifike gjatë ushtrimit të kompetencave të punonjësve të Agjencisë së Inteligjencës dhe Sigurisë së Mbrojtjes mund të çojnë drejt një abuzimi me kompetencat e tyre.
Shërbimi Informativ i Shtetit është shprehur parimisht dakord, duke sugjeruar, si më poshtë, vijon:

· Në nenin 4 të projektligjit, në pikën 3 pas fjalëve “Agjencisë së” të shtohet fjala “Inteligjencës” – U reflektua.

· Në nenin 7 të projektligjit, i cili ndryshon pikën 5 të nenit 28 të ligjit, mendojmë që pas fjalëve “trajnimit dhe kualifikimit”, të shtohen fjalët “pranë Shërbimit Informativ të Shtetit apo”.
Kjo shtesë në këtë pikë të projektligjit propozohet, nisur nga shpjegimi i dhënë në relacionin e tij, ku parashikohet se punonjësit e AISM do të ndjekin kursin bazë pranë SHISH, si dhe trajnime të tjera sipas pozicionit të punës. Gjithashtu bëjmë me dije në funksion të pikës 5 të nenit 28 të ligjit është nënshkruar marrëveshje për këtë qëllim. – U reflektua.

· Neni 18 i projektligjit duhet të rishikohet, pasi propozimi i bërë për ndryshim, heq kompetencën e Ministrit të Mbrojtjes për nxjerrjen e akteve nënligjore të përcaktuara në shkronjën “c” të nenit 66 të ligjit, por dhe ndryshimi i ri nuk është i zbatueshëm sepse pika 6 e nenit 5 nuk ekziston. – Është parë në tërësi ky nen i projektligjit, sepse janë shtuar edhe akte të tjera nënligjore.

Ministria e Drejtësisë është shprehur:
· Lidhur me nenin 4, në relacionin shpjegues është shpjeguar se detyrat që jepen për zëvendësdrejtorin e përgjithshëm të Agjencisë së Inteligjencës dhe Sigurisë së Mbrojtjes janë të ngjashme me ato të drejtorit të përgjithshëm, me qëllim që të jenë komplementarë. Duke mbajtur në konsideratë përcaktimet e ligjit nr. 90/2012, “Për organizimin dhe funksionimin e administratës shtetërore” lidhur me zëvendësdrejtoret në institucionet në varësi të ministrive, sqarojmë se zëvendësdrejtori mbështet drejtorin e përgjithshëm në ushtrimin e detyrave të tij, si dhe përmbush punët që i caktohen/delegohen nga drejtori i përgjithshëm. Në linjë me këtë logjikë ligjore, të rishikohen kompetencat e përcaktuara për zëvendësdrejtorin e përgjithshëm të Agjencisë. Gjithashtu, sugjerohet të hiqet pika 1 e nenit 12 të ndryshuar, pasi për nga natyra e këtij pozicioni është e nënkuptueshme që ndihmësi kryesor i drejtorit të përgjithshëm është zëvendësdrejtori. – U reflektua. Nisur nga natyra e punës së kësaj agjencie, kompetencat e zëvendësdrejtorit të përgjithshëm janë rishikuar, marrë parasysh edhe ndryshimin thelbësor të ndryshimit që nga dy zëvendësdrejtorë bëhet në një të tillë.
· Në nenin 5, përmes së cilit ndryshohet neni 17 i ligjit në fuqi, për pikën 6, të sqarohet nëse bëhet fjalë për një rregullore që do të miratohet nga Ministri i Mbrojtjes për përcaktimin e rregullave mbi mënyrën e përdorimit të procedurave specifike që grumbullojnë informacion, apo për disa të tilla.- Është sqaruar në përmbajtjen e relacionit.
· Referuar përmbajtjes së kësaj dispozite, sjellim në vëmendje se sipas nenit 102, pika 4 të Kushtetutës, Ministri, në zbatim të kompetencave të tij, nxjerr urdhra dhe udhëzime. Ndërkohë, sipas nenit 119 të Kushtetutës, rregulloret si rregull kanë karakter të brendshëm dhe janë të detyrueshme vetëm për njësitë administrative që varen prej tyre. Në kushtet kur çështjet që synohen të rregullohen me këto rregullore, janë të përgjithshme dhe nuk shterojnë në zbatimin e tyre, të rishikohet lloji i aktit nënligjor për rregullimin e këtyre çështjeve. – Është sqaruar në përmbajtjen e relacionit.
· Gjithashtu, është i paqartë koncepti i përdorimit të bazave të dhënave ose sistemeve të informacionit në nivel kombëtar dhe ndërkombëtar, pasi mungojnë rregullat për: (i) nivelin e aksesit; (ii) për masa organizative dhe teknike të përshtatshme për të mbrojtur të dhënat personale nga shkatërrime të paligjshme ose aksidentale, si dhe nga humbje aksidentale, për të mbrojtur aksesin ose përhapjen nga persona të paautorizuar, si dhe nga çdo formë tjetër e paligjshme përpunimi, në përputhje me legjislacionin në fuqi për mbrojtjen e të dhënave personale; (iii) nëse aksesi do t’i jepet kësaj Agjencie edhe për sistemet e informacionit apo bazat e të dhënave që ruajnë dhe/ose përpunojnë informacion të klasifikuar “sekret shtetëror”; (iv) zbatimin e legjislacionit në fuqi që rregullon bazat e të dhënave shtetërore etj.

Në përputhje me sa më sipër, të rishikohet në tërësi dispozita me qëllim garantimin e aksesimit të sistemeve të informacionit apo bazave të të dhënave në përputhje me legjislacionin në fuqi, duke ofruar të gjitha garancitë e nevojshme për transparencën dhe përdorimin e informacionit që përftohet prej tyre vetëm për përmbushjen e funksioneve të Agjencisë sipas këtij ligji.- Është sqaruar në përmbajtjen e relacionit me ndryshimet e pasuara.
· Neni 10 nuk përmbush kërkesat e qartësisë, kuptueshmërisë dhe saktësisë së normës ligjore, duke lënë shkak për keqzbatimin ose zbatimin e gabuar të këtij përcaktimi në të ardhmen për rekrutimin e punonjësve të Agjencisë. Për pasojë, në funksion të garantimit të parimit të sigurisë juridike, të hiqet ky parashikim nga përmbajtja e këtij projektligji, nëse nuk është e mundur të përcaktohet në mënyrë të qartë dhe të saktë lloji/forma e testimit që do të kryhet, përpos dy testimeve të tjera.- Përcaktimi i “çdo forme tjetër të përshtatshme të verifikimit të aftësive” është një nevojë e veçantë për kandidatët që pranohen në Agjencinë e Inteligjencës dhe Sigurisë së Mbrojtjes. Kjo dispozitë është marrë si referencë dhe në harmonizimin me ligjin nr. 128/2021 “Për Agjencinë e Mbikëqyrjes Policore”, ku në nenin 53, pika 2 e këtij ligji parashikohet se “Procesi përzgjedhës bazohet në vlerësimin e aftësive profesionale të kandidatëve nëpërmjet një konkurrimi kombëtar, që përfshin një testim të shkruar, një testim me gojë dhe çdo formë tjetër të përshtatshme të verifikimit të aftësive, si dhe vlerësimin e aftësive profesionale të kandidatit”, gjithashtu edhe me ligjin nr. 9357, datë 17.3.2005 “Për statusin e punonjësit të Shërbimit Informativ të Shtetit”, i ndryshuar, ku në nenin 5, pika 2 përcaktohet se “Personat, që punësohen në Shërbimin Informativ të Shtetit, krahas kërkesave të përgjithshme, duhet të plotësojnë kushtin e sigurisë dhe disa kërkesa të veçanta, për punë të veçantë. Verifikimi i kushtit të sigurisë zbatohet ndaj personit, i cili kërkon të punësohet në SHISH, si dhe për lidhjet e tij me personat e familjes ose jashtë saj”.
· Lidhur me nenin 15, të përcaktohet se cilat janë llojet e veprimtarive private të cilat lejohen, ushtrimi i të cilave kërkon marrjen e miratimit me shkrim të drejtorit të përgjithshëm të Agjencisë. – Lloji i veprimtarisë së lejuar për punonjësit e Agjencisë së Inteligjencës dhe Sigurisë së Mbrojtjes është mësimdhënia. Kjo, gjithmonë pas marrjes së miratimin nga drejtori i përgjithshëm i Agjencisë së Inteligjencës dhe Sigurisë së Mbrojtjes.
· Për nenin 17, është e paqartë se cili subjekt ndërmerr nismën për fillimin e procedimit disiplinor, si dhe cili është autoriteti që ka emëruar personelin në detyrë, pasi sipas nenit 65 të ligjit, masën disiplinore sipas shkronjës “ç” të nenit 60 e merr drejtori i përgjithshëm.- Nismën për fillimin e procedimit disiplinor e ndërmerr gjithmonë eprori direkt i punonjësit të Agjencisë së Inteligjencës dhe Sigurisë së Mbrojtjes. Procedurat për konstatimin, procedurat dhe dhënien e masës disiplinore janë të rregulluara në Rregulloren e Disiplinës për punonjësit civilë të Agjencisë së Inteligjencës dhe Sigurisë së Mbrojtjes”, miratuar me urdhrin e ministrit të Mbrojtjes nr. 930, datë 08.06.2015 “Për miratimin e rregullores së disiplinës për punonjësin civil të Agjencisë së Inteligjencës dhe Sigurisë së Mbrojtjes”.
· Për dispozitën hyrëse të ndiqet formula ndryshuese në aktet ndryshuese, sipas nenit 37 të udhëzimit nr. 6, datë 29.4.2022, të Ministrit të Drejtësisë, “Për përcaktimin e metodologjisë së unifikuar për hartimin e akteve normative”.- Janë reflektuar.
· Lidhur me nenin 1, rezulton që ndryshimi i kryer konsiston vetëm në shtimin e një togfjalëshi dhe jo në ndryshimin e të gjithë parashikimit përkatës. Në funksion të eficiencës dhe reduktimit të kostos legjislative, sugjerohet që ndryshimi të paraqitet vetëm për pjesën përkatëse, pra para togfjalëshit “Forcat e Armatosura” të shtohet togfjalëshi “Ministrinë e Mbrojtjes, strukturat në varësi të saj dhe”. Ky koment të mbahet në konsideratë edhe për dispozitat e tjera të projektligjit ku gjen aplikim, si për shembull në nenet 9, 11, 15, 17 të këtij projektligji.- U reflektua.
· Në nenin 2, të saktësohet dhe të qartësohet përkufizimi nëse disiplinat grumbulluese të inteligjencës janë mënyra ose sisteme informacioni, duke lënë vetëm njërën prej tyre ose të dyja bashkë, duke përdorur lidhëzën bashkërenditëse “dhe”. – U reflektua. Në përmbajtje është shtuar lidhëza “dhe”.
·  Në nenin 7, sugjerohet heqja e togfjalëshit “sipas përcaktimeve në Rregulloren e Brendshme të Funksionimit të AISM-së”. – Çdo punonjës i Agjencisë së Inteligjencës dhe Sigurisë së Mbrojtjes kualifikohet dhe trajnohet sipas vendit të punës dhe detajet e çdo pozicioni punë, janë të rregulluara në rregulloren në fjalë. Pra, mospërfshirja në dispozitën ligjore do të sillte një ngërç në këtë proces. 
· Në relacionin shpjegues, për nenin 8, të bëhet referimi në VKM në fuqi për pagat në administratën publike, pasi VKM-ja nr. 187/2017, e ndryshuar, është shfuqizuar rishtazi.- U reflektua.
· Neni 18, e cila përmban dispozitën e nxjerrjes së akteve nënligjore të parashikohet si dispozitë integrale e këtij projektligji, dhe jo si dispozitë që ndryshon nenin përkatës të ligjit në fjalë, duke përcaktuar dispozitën konkrete të këtij projektligji në bazë të të cilit do të nxirret akti përkatës si dhe afati për nxjerrjen e tij. – U reflektua.
· Të hiqet shkurtimi i përdorur për Agjencinë e Inteligjencës dhe Sigurisë së Mbrojtjes “AISM”, pasi nuk është aplikuar në ligjin objekt ndryshimi. – U reflektua.
Projektligji u dërgua për bashkërendim pranë:

· Ministrisë së Infrastrukturës dhe Energjisë

· Ministrisë së Brendshme,

· Departamentit të Administratës Publike,

· Ministrisë së Drejtësisë

· Ministrisë së Financave dhe Ekonomisë.
Ministria e Infrastrukturës dhe Energjisë është shprehur parimisht dakord, duke sugjeruar, si më poshtë vijon:

· Pika c), e nenit 6, e projektligjit, të riformulohet me përmbajtjen, si më poshtë: 

“5. Shfrytëzimi i sistemit edpshtrr, mënyra e përdorimit dhe procedurat specifike përcaktohen me udhëzim të përbashkët ndërmjet ministrit përgjegjës për mbrojtjen dhe ministrit përgjegjës për transportin, me propozim të drejtorit të përgjithshëm të Agjencisë së Inteligjencës dhe Sigurisë së Mbrojtjes.” – U reflektua.

Ministria e Brendshme është shprehur parimisht dakord me projektligjin.

Departamenti i Administratës Publike është shprehur parimisht dakord me projektligjin brenda kompetencave të tij, duke sugjeruar se pika 2, e nenit 49, të riformulohet si vijon: 

· “2. Elementët përbërës të pagës bruto mujore të punonjësve civilë të Agjencisë së Inteligjencës dhe Sigurisë së Mbrojtjes janë të njëjtë me elementët përbërës të pagës bruto mujore të të punësuarve në institucionet në varësi të ministrave. Vlerat për secilin element përcaktohen me vendim të Këshillit të Ministrave sipas legjislacionit në fuqi për kompetencat për caktimin e pagave të të punësuarve në institucionet e administratës publike.”. 
Në lidhje me këtë sugjerim sqarohet se pas analizës së legjislacionit në fuqi në fushën e pagave konstatojmë se ka mospërputhje midis përcaktimit aktual të pikës 2, të nenit 49, të ligjit nr. 65/2014, me statusin e vetë agjencisë si institucion në varësi të ministrit të Mbrojtjes (pika 1, e nenit 6), ligjit nr. 35/2023, “Për kompetencat për caktimin e pagave, trajtimeve të tjera financiare dhe përfitimeve të të punësuarve në institucionet e administratës publike, si dhe të pagës bazë minimale në shkallë vendi” (nenet 7 dhe 8) dhe vetë ligjit nr. 9584, datë 17.7.2006, “Për pagat, shpërblimet dhe strukturat e institucioneve të pavarura kushtetuese dhe të institucioneve të tjera të pavarura, të krijuara me ligj”, të ndryshuar. 

Konkretisht sqarohet se: 

1. Referuar ligjit nr. 152/2013, të ndryshuar “Institucion i pavarur” është administrata e Kuvendit, e Presidentit, e pushtetit vendor, e Gjykatës Kushtetuese, e Këshillit të Lartë Gjyqësor, e Këshillit të Lartë të Prokurorisë, e Inspektorit të Lartë të Drejtësisë, e Prokurorisë dhe çdo institucion i pavarur, i parashikuar në Kushtetutë apo i krijuar me ligj dhe që i raporton Kuvendit, përfshirë degët e tyre territoriale. 

Pra, sipas përcaktimeve më sipër agjencia nuk bën pjesë në “institucionet e pavarura”, por në institucionet e administratës shtetërore, si institucion në varësi të ministrit të Mbrojtjes. 

Si rezultat, bazuar në ligjin nr. 35/2023, Kuvendi, në rastin e institucioneve të varësisë miraton vetëm elementët përbërës të pagës mujore bruto (pra strukturën e pagës). 

2. Qëllimi i ligjit nr. 9584/2006, të ndryshuar, është rregullimi i mënyrës së përcaktimit të pagave, shpërblimeve dhe strukturave e organikave të institucioneve kushtetuese e të institucioneve të tjera të pavarura, të krijuara me ligj, si dhe përcaktimi i rregullave për pagat dhe strukturat për disa institucione të tjera të pavarura dhe disa funksione të larta shtetërore.

Gjithashtu, sipas këtij ligji në fushën e veprimit të tij përfshihen nominalisht emrat e institucioneve të pavarura kushtetuese dhe të institucioneve të tjera të pavarura, të krijuara me ligj, ku agjencia si institucion në varësi të ministrit të Mbrojtjes nuk përfshihet dhe nuk mund të përfshihet. 

3. Sipas ligjit nr. 65/2014 (përfshirë ndryshimet e propozuara) agjencia nuk është institucion i pavarur, por institucion në varësi të ministrit. 

Për të gjitha sa më sipër, çështja e përcaktimit të pagave të punonjësve civilë të agjencisë (ashtu si edhe ajo e përcaktimit të pagave të punonjësve ushtarakë të saj) duhet t’i nënshtrohet rregullave të përcaktuara në ligjin nr. 35/2023, për kompetencat për caktimin e pagave të të punësuarve të administratës publike. – Komenti u reflektua. Është shtuar neni 17 i projektligjit, i cili ndryshon pikën 2, të nenit 49, të ligjit aktual.
Ministria e Drejtësisë është shprehur, si vijon:
· Mungon projektvendimi i propozimit të projektligjit “Për disa shtesa dhe ndryshime në ligjin nr. 65/2014, ‘Për Agjencinë e Inteligjencës dhe Sigurisë së Mbrojtjes’” – U reflektua. Projektvendimi i propozimit të projektligjit është bashkëlidhur praktikës.

· Lidhur me nenin 4 të projektligjit, të hiqet parashikimi në shkronjën “ë”, pasi në ligjin nr. 65/2014, “Për Agjencinë e Inteligjencës dhe Sigurisë së Mbrojtjes” nuk rregullohet instituti i pezullimit për drejtorin e përgjithshëm të Agjencisë. – U reflektua pjesërisht. Togfjalëshi “pezullimi nga detyra” është zëvendësuar nga togfjalëshi “vakance në detyrë”. Është vendosur ky formulim, për arsye se mbulon një detyrë shumë të rëndësishme, në rastet kur ngelet vendi bosh i kësaj agjencie. Ky ndryshim do të rregullonte, që puna dhe vendi vakant i krijuar, të plotësohet brenda afateve të përcaktuara.
· Sa i takon nenit 6 të këtij projektligji, i cili më parë parashikonte shfuqizimin e nenit 18, ndërkohë tani përcakton ndryshimin e nenit 18 të ligjit nr. 65/2014, pika 1 përbën përsëritje të pikës 1 të nenit 17, objekt ndryshimi gjithashtu. Sa i takon aksesimit të sistemeve dhe bazave të të dhënave në nivel kombëtar apo ndërkombëtar, vlen qëndrimi i mbajtur në mendimin e mëparshëm lidhur me përcaktimin e rregullave për aksesimin e tyre konform legjislacionit në fuqi për bazat e të dhënave (shih pikën 1.2.2 në shkresën për dhënie mendimi).

Nëse kërkohet përdorimi dhe shfrytëzimi për grumbullim informacioni vetëm i dy sistemeve të përcaktuara në pikat 5 dhe 6 të shtuara, ky fakt duhet të jetë i përcaktuar qartë në projektligj. Nga ana tjetër, sa i takon aksesimit të këtyre sistemeve nga ana e Agjencisë së Inteligjencës, theksojmë se rregullat që lidhen me përfshirjen e saj si subjekt aksesues dhe lloji i aksesimit, do të duhet të përcaktohen si rregull në aktin e tyre të krijimit (sipas rastit, ligj ose VKM) dhe jo me udhëzim të përbashkët. Në këto kushte, ligji duhet të parashikojë vetëm mundësinë e aksesimit të këtyre sistemeve nga Agjencia, qëllimin përkatës, parimet për realizimin e nivelit të aksesit, si dhe detyrimin e institucioneve përkatëse për garantimin e këtij aksesi, ndërkohë ndërhyrjet për zbatimin e këtyre parashikimeve duhet të kryhen në aktet e krijimit dhe funksionimit të sistemeve. – U reflektua. Pika 1, e nenit 6 të projektligjit është riformuluar duke shmangur përsëritjen me përmbajtjen e nenit 5 të projektligjit. Për sa i përket, aksesimit të Agjencisë së Inteligjencës dhe Sigurisë së Mbrojtjes, në sistemet e parashikuara sipas pikave 5 dhe 6 të projektligjit, sqarojmë se këto sisteme, aktualisht, përveç përdoruesve kryesorë, i janë ofruar me anë të marrëveshjeve dypalëshe, edhe institucioneve të tjera, pa qenë e nevojshme ndërhyrja në aktin e krijimit të tyre. Në rekomandimin nr.836/6, datë 23.11.2016 të Komisionerit për të Drejtën e Informimit dhe Mbrojtjen e të Dhënave Personale, ky i fundit ka evidentuar se ekzistojnë disa marrëveshje dypalëshe midis kontrolluesit të këtyre sistemeve me institucione të tjera si Prokuroria e Përgjithshme, Drejtoria e Përgjithshme e Doganave, Drejtoria e Përgjithshme e Tatimeve, SHISH etj., ku përcaktohen kushtet dhe rregullat për përdorimin e këtij sistemi. Për më tepër, po në këtë rekomandim, Komisioneri nuk ka rekomanduar asnjë përmirësim në kapacitet ligjore për këto marrëveshje të lidhura.
· Lidhur me nenin 7, referuar edhe shpjegimeve të dhëna, të jepen sqarime në projektligj mbi arsimin, trajnimin dhe kualifikimin (llojin dhe natyrën) që do t’i nënshtrohet punonjësi i Agjencisë (dhe jo më kursit bazë në Institutin e Shërbimit Informativ të Shtetit), si dhe efekti i moskalimit me sukses të tyre në marrëdhëniet e punës me Agjencinë, pasi përmbajtja e kësaj dispozite është e paqartë. – Çdo punonjës i kësaj agjencie, në të gjithë karrierën e tij vazhdimisht i nënshtrohet kurseve të arsimit, kualifikimit dhe trajnimeve të ndryshme, të cilat, në varësi të pozicionit të punës që kanë, e ndihmojnë të përparojnë në karrierë. Në këto përfshihen një numër shumë i gjerë trajnimesh, kursesh dhe kualifikimesh, të cilat, të detajuara në Rregulloren e Brendshme të Funksionimit të Agjencisë së Inteligjencës dhe Sigurisë së Mbrojtjes, moskalimi me sukses i tyre, nuk do të kishte efekt në marrëdhënien aktuale të punës. E njëjta praktikë ndiqet edhe për ushtarakët, të cilët për të përparuar në gradën pasardhëse, duhet të përmbushin një sërë kursesh dhe trajnimesh.
· Sa i takon përmbajtjes së nenit 10 të këtij projektligji, i qëndrojmë mendimit të dhënë në kushtet kur mungojnë argumentet e qarta mbi arsyet e këtij propozimi, si dhe vijon të mos përcaktohet në mënyrë të qartë dhe të saktë lloji/forma e testimit që do të kryhet, përpos dy testimeve të tjera. Sikurse është thënë edhe më parë, ky nënparagraf nuk përmbush kërkesat e qartësisë, kuptueshmërisë dhe saktësisë së normës ligjore, duke lënë shkak për keqzbatimin ose zbatimin e gabuar të këtij përcaktimi në të ardhmen për rekrutimin e punonjësve të Agjencisë. 

Ky qëndrim gjendet i bazuar edhe në vendimin nr. 20/2021 të Gjykatës Kushtetuese, e cila për nenin 38, pika 2 të ligjit nr. 12/2018, është shprehur si vijon: 

...Gjykata vlerëson se arbitrariteti nuk qëndron në faktin e mosparashikimit konkretisht në ligj se cilat janë testet e tjera, ose pse janë parashikuar teste të tjera, por lidhet me teknikën legjislative të përdorur që çon në paparashikueshmëri dhe paqartësi lidhur me shprehjen “, edhe me ndihmën e mjeteve të tjera teknologjike,” pasi nuk arrin të shpjegojë testet e tjera që mund të realizoheshin me mjete teknologjike dhe se cilat mund të ishin potencialisht ato. 
Për pasojë, në vlerësimin e Gjykatës formulimi i shprehjes “, edhe me ndihmën e mjeteve të tjera teknologjike,”, në përmbajtjen e këtij neni, mund të sjellë edhe arbitraritet në mënyrën e zbatimit të saj dhe, si e tillë, cenon parimin e sigurisë juridike. – Është bërë një plotësim i ndryshimeve të përcaktuara për të sqaruar më tepër shtesën e kërkuar, kjo pasi sugjerimi nuk mund të pranohet. Sqarojmë se qëndrimi i bazuar në vendimin nr. 20/2021 të Gjykatës Kushtetuese është me karakter të ndryshëm nga ajo që kërkohet në përcaktimin e propozuar për përmbajtjen e nenit të projektligjit të Agjencisë së Inteligjencës dhe Sigurisë së Mbrojtjes. Me karakter shumë të ngjashëm, duke pasur në konsideratë fushën e veprimit, është marrë referenca në radhë të parë, nga ligji nr. 9357, datë 17.3.2005 “Për statusin e punonjësit të Shërbimit Informativ të Shtetit”, i ndryshuar, ku në nenin 5, pika 2 përcaktohet se “Personat, që punësohen në Shërbimin Informativ të Shtetit, krahas kërkesave të përgjithshme, duhet të plotësojnë kushtin e sigurisë dhe disa kërkesa të veçanta, për punë të veçantë; si dhe ligjin nr. 128/2021 “Për Agjencinë e Mbikëqyrjes Policore”, ku në nenin 53, pika 2 e këtij ligji parashikohet se “Procesi përzgjedhës bazohet në vlerësimin e aftësive profesionale të kandidatëve nëpërmjet një konkurrimi kombëtar, që përfshin një testim të shkruar, një testim me gojë dhe çdo formë tjetër të përshtatshme të verifikimit të aftësive, si dhe vlerësimin e aftësive profesionale të kandidatit”.
· Për nenin 17, nisur edhe nga shpjegimet e dhëna në relacionin shpjegues, Ministria e Drejtësisë sugjeron që pika 2 të mos ndryshohet, por të vendoset në fund të saj fjalia që delegon për përcaktimin e rregullave më të hollësishme që lidhen me mënyrën e raportimit të shkeljes disiplinore, si dhe ngritjen e funksionimin të komisionit disiplinor, në rregulloren e disiplinës, pasi ligji duhet të përcaktojë rregullat bazë të procedimit disiplinor, sikurse janë përcaktuar në këtë paragraf të ligjit. Nga ana tjetër, ndërhyrjet për autoritetin e dhënies së masës disiplinore nuk mund të shtohen në formën e paraqitur, por duke sanksionuar një paragraf (3/1.) si vijon: Masat disiplinore jepen si më poshtë: a)....; b)...”. – Është reflektuar në përmbajtjen e projektligjit dhe relacionit shoqërues. Nga shtesat e pësuara në projektligj, këto ndryshime janë zhvendosur në nenin 19 të projektligjit.
· Për dispozitën hyrëse, sikurse është sqaruar, shprehja standarde e përcaktuar në nenin 36 të udhëzimit nr. 6/2022 është “...ndryshohet si më poshtë:”, kësisoj të riformulohet fjalia. – U reflektua.
· Në nenin 5, përmes së cilit ndryshohet neni 17 i ligjit në fuqi, të riformulohet ndryshimi që do të kryhet, duke riformuluar si vijon:

Në nenin 17, pika 1 ndryshohet si vijon:

“1. Agjencia e Inteligjencës dhe Sigurisë së Mbrojtjes, në përmbushje të misionit të saj, përdor dhe shfrytëzon për grumbullim informacioni disiplinat grumbulluese të inteligjencës.” – U reflektua në përmbajtjen e projektligjit dhe në relacion.

· Lidhur me nenin 11, sugjerohet riformulimi i dispozitës konform teknikës legjislative, si vijon:

Në nenin 33, pika 1, bëhen këto ndryshime: 
a) në fjalinë e parë, hiqet togfjalëshi “, ushtarak dhe”; 

b) pas fjalisë së dytë, shtohet fjalia me përmbajtjen si më poshtë: 

“....”. 

Kjo mënyrë ristrukturimi të mbahet në konsideratë për të gjitha ndryshimet e parashikuara për dispozitat e ligjit nr. 65/2014, ku të vendoset pjesa hyrëse dhe çdo ndryshim të bëhet përmes një nënparagrafi a);b) etj. - U reflektuan në të gjithë përmbajtjen e projektligjit.
· Lidhur me nenin 15, të vlerësohet mundësia për sistemimin e paragrafit që synohet të shtohet në nenin 48, në një dispozitë të re (neni 48/1), pasi përmbajtja e saj nuk lidhet me kufizimin e lirisë së lëvizjes, por me papajtueshmëritë e funksionit të punonjësit. Gjithashtu, sugjerohet që para fjalës “private” të vendoset termi “publike ose”, si dhe të hiqet fjala “gjithmonë” nga fjalia. – U reflektua.
· Neni 18 të përcaktojë llojin e aktit nënligjor në mënyrë të qartë. Gjithashtu, sillet në vëmendje që duhet të përcaktohet edhe një afat për ndryshimet në rregulloren e disiplinës sipas nenit 17 të këtij projektligji. – U reflektua.
Ministria e Financave dhe Ekonomisë është shprehur se, parë në këndvështrimin buxhetor, i mbetet qëndrimi të mëparshëm për sa i përket përcaktimit të numrit limit të funksioneve të mesme drejtuese dhe të ulëta drejtuese në një akt nënligjor.
· Lidhur me argumentin e dhënë në relacionin shoqërues, se pozicionet e punës të Agjencisë së Inteligjencës dhe Sigurisë së Mbrojtjes janë të parashikuara në tabelën e organizimeve dhe pajisjeve, vlerësojmë se kjo tabelë është një dokument që ndryshohet rast pas rasti, në përputhje me detyrat dhe përgjegjësitë e institucionit, ndërkohë që përcaktimi i numrit maksimal të funksioneve të sipërcituara, është një tregues i cili monitoron kostot financiare të ndryshimeve strukturore që do të ndikohen edhe nga presioni i rritjes në karrierë sipas parashikimit të bërë në projektligj. – Komenti nuk mund të pranohet. Sikurse është shprehur dhe në relacionin shoqërues, çdo pozicion punë në ketë agjenci është i parashikuar në Tabelën e Organizimit dhe Pajisjeve (TOP). Gjithashtu, përparimi në karrierë i punonjësve civilë, sikurse parashikohet në pikën 1, të nenit 37, të ligjit aktual, do të jetë i mundur vetëm kur një vend i tillë ekziston. TOP-i është një dokument i cili hartohet në bazë të strukturës së institucionit, e cila miratohet me urdhër të Kryeministrit, me propozimin e ministrit të Mbrojtjes. Për këtë arsye edhe numri i punonjësve të nivelit të mesëm dhe të lartë drejtues, pavarësisht plotësimit të kushteve për përparim në karrierë, do të kryhet referuar strukturës dhe TOP-it. 

· Lidhur me nenin 10 të projektligjit, ku përcaktohet verifikimi i aftësive të personit që do të punësohet në Agjencinë e Inteligjencës dhe Sigurisë së Mbrojtjes “sipas çdo forme tjetër të përshtatshme”, rishprehemi se ky përcaktim lë shkak për keqzbatim të ligjit, duke trajtuar në mënyrë të diferencuar ushtarakët apo civilët që aplikojnë për të qenë pjesë e Agjencisë. Për këtë arsye, duke marrë në konsideratë edhe argumentin e dhënë në relacionin shpjegues se kjo është një nevojë e veçantë për kandidatët që pranohen, sugjerojmë përcaktimin në mënyrë shteruese të formave të tjera të verifikimit të aftësive. – Sugjerimi nuk mund të pranohet. Sqarimet përkatëse janë dhënë në paragrafin e sqarimeve të komenteve dhëna nga Ministria e Drejtësisë.
· Lidhur me nenin 4 të projektligjit, ku përcaktohen përgjegjësitë e zëvendësdrejtorit të përgjithshëm të Agjencisë së Inteligjencës dhe Sigurisë së Mbrojtjes, vlerësojmë të parashikohet se kryerja e detyrave nga ana e zëvendësdrejtorit bëhet me delegim nga drejtori i përgjithshëm, duke marrë në konsideratë edhe faktin se këto dy organe kanë status të ndryshëm. – U reflektua në përmbajtjen e projektvendimit.
· Në nenin 17 të projektligjit ku përcaktohet se: “Masat disiplinore për shkronjën “c” dhe “ç”, të nenit 60, jepen nga autoriteti i cili ka emëruar personelin në detyrë”, vlerësojmë të përcaktohet në mënyrë të shprehur organi përgjegjës për dhënien e masës disiplinore në analogji edhe me masat disiplinore të përcaktuara në shkronjën “a” dhe “b”, të nenit 60 të ligjit nr. 65/2014. – Neni është rregulluar sipas sugjerimeve të dhëna nga Ministria e Drejtësisë.
Projektligji u dërguar sërish për bashkërendim pranë:

· Ministrisë së Financave dhe Ekonomisë,

· Ministrisë së Drejtësisë.

IX. RAPORTI I VLERËSIMIT TË ARDHURAVE DHE SHPENZIMEVE BUXHETORE

Kostoja financiare e ndryshimeve ligjore është llogaritur në shumën 13.854.000 lekë, duke u bazuar në numrin e përgjithshëm të personelit të Agjencisë së Inteligjencës dhe Sigurisë së Mbrojtjes, dhe do të përballohen nga buxheti i Ministrisë së Mbrojtjes, në fondet buxhetore të planifikuara në programin “Mbështetja e Luftimit”.
                                                                                                                         PROPOZUESI 

MINISTRI I MBROJTJES

Niko  Peleshi
Relacion shpjegues për projektligjin “Për disa shtesa dhe ndryshime në ligjin nr. 65/2014 “Për Agjencinë e Inteligjencës dhe Sigurisë së Mbrojtjes”.


